
Genetikoki ez hain berdinak 

Giza DNAn gizakitik gizakira alde handiak daudela ikusi dute; 2.900 genetan atzeman dituzte aldaketak 

Arantxa Iraola 

Gizakiok gizaki egiten gaituzten ezaugarri genetiko komun asko ditugu, baina ezberdintasunak ere badira, bakoitza den modukoa egiten dutenak. Adituen arabera, 23.000 gene inguru ditugu, eta horietako 2.900etan geneen kopiak gauzatzeko orduan ezberdintasun nabarmenak ageri dira, eta, zenbaitetan, guztiz desagertutako genoma zatiak ere bai. Genomaren 1.500 zatitan aurkitu dituzte bereizgarritasun horiek. Desberdintasun horiek egiten dute norbanako bakoitza desberdin, eta desberdintasun horiek dira, zenbaitetan, gaitz batzuen zioa ere. Nature eta Genome Research aldizkarietan aste honetan eman dute aurkikuntzaren berri. Aditzera eman dutenez, batez beste geneen duplikazioarekin eta desagertzearekin lotutako 70 bereizgarritasun ditu pertsona bakoitzak. %12ko desberdintasuna omen genoma batetik bestera. Gizaki batetik bestera. Batez beste. 

Mundu osoko zientzialari talde batek egin du ikerketa, 270 gizaki aztertuta. Aurkikuntzak ikerketa esparru berri eta oparoa zabal dezakeela pentsatzen dute. Baina badakite zaila izango dela ondorio argiak lortzea. Giza genomaz baino gehiago giza genomei buruz hitz egiteko beharraz ari dira jabetzen, dauden ezberdintasunen ondorioz. «Gutako bakoitzak DNA eredu ezberdinak ditugu, bakarrak; genoma zati batzuk ugariagoak izatera garamatza, edo beste zati batzuk guztiz galtzera», eman du aditzera ikertzaileetako batek, Erresuma Batuko Wellcome Trust Sanger Institutuko Matthew Hurlesek. Zur eta lur daude oraindik egindako aurkikuntzaren zenbait ezaugarriren aurrean. 

SUSMOAK. Giza genomen artean dauden ezberdintasunen susmoa ez da berria ikertzaileen artean. Giza genomari buruz egindako bi zirriborroek --bat egitasmo publikoa izan zen, eta bestea Celera enpresarena-- ezberdintasunak agerian utzi zituzten, baina orain arte «akatsak» zirela uste zuten. Akatsen ordez benetako ezberdintasunak direla ikusi dute orain, ordea. 

Genomen arteko ezberdintasuna hasieran uste baino hamar aldiz handiagoa dela ikusi dute, hain justu. Eta lan handia dutela egiteko. «Ez dago erreferentziako genoma bakar bat, hainbat genoma daude», onartu du Xavier Estivill ikertzaileak. 

